
MINUTI

Il-Minuti tal-Laqgħa Nru 10 li saret it-Tlieta, 19 ta’ Novembru 2019 ġew ikkonfermati.

GWIDA MILL-PRESIDENT DWAR IL-PJAN TA’ ĦIDMA GĦALL-EFAC, INKLUŻ IT-TEMI TAL-EWWEL TLIET LAQGĦAT TAL-KUMITAT

IĊ-CHAIRPERSON (Onor. Jean Claude Micallef): Nilqgħakom għall-11-il laqgħa tal-Kumitat Permanenti dwar l-Affarijiet Ekonomiċi u Finanzjarji. Nixtieq ninformakom li l-Onor. Mario de Marco ma setax jattendi għal din il-laqgħa u infurmani li se jkun qed jaħtar sostitut minfloku. F’din l-ewwel laqgħa tagħna se nkun qiegħed nelenka kif nixtieq li nipproċedu fil-ħidma tagħna. Innutajt li dan il-Kumitat ma kienx qiegħed jiltaqa’ b’mod regolari fix-xhur li għaddew u għalhekk qed inħares ‘il quddiem sabiex nistabilixxu bażi fuq kif għandna naħdmu flimkien ħalli nkunu iktar effiċjenti fil-ħin kif ukoll fid-delivery tax-xogħol tagħna. 

Għaldaqstant qiegħed nipproponi li nibdew niltaqgħu kull xahrejn u l-aġenda tibda tintbagħat minn xahar qabel biex dak li jkun ikollu żmien biżżejjed biex jipprepara lilu nnifsu aħjar u anke f’każ li ma jkunx jista’ jattendi, jilħaq isib sostitut biex jidħol minfloku. Kif innutajtu wkoll se nibdew nużaw is-sistema ta’ notifika permezz tal-SMS li se jibagħtulkom is-Segretarju tagħna, is-Sur Stephen, b’hekk min-naħa ta’ dan il-Kumitat inkunu aktar effiċjenti fix-xogħol li jitressaq quddiemna. 

Għal-laqgħat li ġejjin nissuġġerixxi li nkopru dawn it-tliet temi; insejħu lis-Sur Paul Zahra Segretarju Permanenti fi ħdan il-Ministeru għall-Affarijiet Barranin u Ewropej sabiex jiffoka fuq strateġija u miżuri ta’ implimentazzjoni u biex Malta jkollha rappreżentanza aktar b’saħħitha f’direttorati ġenerali Ewropej, b’mod partikolari f’dak tal-budgets. Nixtieq ninfurmakom ukoll li nhar l-Erbgħa, 18 ta’ Marzu se ningħataw rendikont tal-operat tal-mekkaniżmu u tal-faċilità għall-istabilità finanzjarja Ewropea, liema preżentazzjoni se ssir mis-Sur Alfred Camilleri, Segretarju Permanenti fil-Ministeru għall-Finanzi. U ġejt informat mill-Membri tal-Oppożizzjoni li fl-aħħar laqgħa ta’ dan il-Kumitat kien hemm talba sabiex jiġi diskuss ir-rapport tal-Moneyval. Issa nixtieq nisma’ l-opinjonijiet tagħkom f’dan ir-rigward. 

Il-Ministru Scicluna.

ONOR. EDWARD SCICLUNA (Ministru għall-Finanzi u s-Servizzi Finanzjarji): L-ewwel nett nibda billi nifraħlek bħala President ġdid ta’ dan il-Kumitat u għad-determinazzjoni tiegħek li nibdew paġna ta’ aktar effiċjenza minn qatt qabel. Dan huwa sinjal tajjeb ħafna u nwegħdek l-appoġġ tan-naħa tal-Gvern f’dan ir-rigward. Dan il-Kumitat huwa kumitat li fil-parlamenti ta’ pajjiżi oħra, inkluż fil-Parlament Ewropew, huwa ta’ prestiġju u ta’ importanza kbira. Hawn ħafna kumitati, inkluż f’pajjiżna, bħal pereżempju l-Kumitat Permanenti dwar l-Affarijiet Barranin u Ewropej, il-Kumitat Permanenti dwar il-Kontijiet Pubbliċi, eċċ., li kollha għandhom oġġettiv speċifiku. U allura aħna rridu noqogħdu attenti li f’dan il-Kumitat ikollna suġġetti li ma jkunux jistgħu jiġu diskussi fil-kumitati l-oħra. 

Jekk tara l-Ecofin u l-Econ tal-Parlament Ewropew tirrealizza li dawn huma purament ta’ natura ekonomika u finanzjarja. Għandna biżżejjed issues fuq l-ekonomiji globali, Ewropej u ta’ Malta kif ukoll issues ta’ banek, li jekk mhux se niffukaw fuqhom se ninfirxu u mhux se nkopruhom. F’pajjiżna, bħala membri tal-Unjoni Ewropea, għandna numru ta’ rapporti mhux ħażin li joħorġu mill-Fiscal Responsability Act, li kważi kważi nista’ ngħid li kull xahar jew kull xahrejn il-Ministeru għall-Finanzi jew il-Bank Ċentrali jridu joħorġu r-rapporti għas-sena 2019, jew inkella r-rapport tal-aġġornament tal-iStability Pact, jew inkella n-National Reform Programme, li huwa rapport li jintbagħat lill-Unjoni Ewropea, u dawn huma kollha fuq l-istat ekonomiku ta’ pajjiżna. Għalhekk ikun tajjeb li dan il-Kumitat jiffoka fuq dawn l-affarijiet. Kwalunkwe suġġett ikun interessanti għalina bħala Membri Parlamentari, però nitlob lil dan il-Kumitat sabiex naraw x’inhi l-aġenda fil-Parlament Ewropew f’dawk li huma suġġetti ekonomiċi u finanzjarji. X’inhuma l-issues fil-Kunsill? Importanti li ninfurmaw, niddibattu u niddiskutu dawn is-suġġetti għax faċli li wieħed jgħid li s-suġġett huwa interessanti. Kollha huma suġġetti interessanti imma nixtieq li l-Kumitat jiffoka purament fuq suġġetti ekonomiċi, soċjali u finanzjarji. 

Issa intom qed tissuġġerixxu li niddiskutu l-MFF? 

IĊ-CHAIRPERSON: Rigward l-MFF però mhux biss. Qed naraw kif bħala strateġija u miżuri ta’ implimentazzjoni Malta jkollha rappreżentanza aktar b’saħħitha f’direttorati ġenerali Ewropej. Dan għaliex ekonomikament wieħed jinnota li Malta, meta nitkellmu fuq l-MFF, u allura fejn jidħol b’mod qawwi t-tkabbir ekonomiku, anke minħabba mhux biss sussidji imma anke bħala policy decisions li se jaffettwaw lil Malta, fir-rigward ta’ pożizzjonijiet fi ħdan l-Unjoni Ewropea, Malta, għal dawn l-aħħar snin, qatt ma kellha direttur ġenerali f’dan ir-rigward. Għalhekk inħoss il-ħtieġa li bħala Maltin naraw xi strateġija wieħed jista’ jħaddan sabiex tikber aktar l-influwenza Maltija f’dawn id-direttorati Ewropej.

ONOR. EDWARD SCICLUNA: B’direttorati Ewropej qed titkellem fil-Parlament Ewropew pereżempju? (Interruzzjonijiet) Direttorati.

IĊ-CHAIRPERSON: Direttorati li se jiġu parti mill-Kummissjoni. Meta qed nitkellmu dwar l-MFF aħna għandna direttur ġenerali u mbagħad għandek direttorati li jaqgħu taħt rwoli differenti u speċifiċi.

ONOR. EDWARD SCICLUNA: Imma mbagħad għandek il-kwota.

IĊ-CHAIRPERSON: Eżatt.

ONOR. EDWARD SCICLUNA: Aħna għandna post wieħed ta’ senior position allokat u dan ittieħed. 

IĊ-CHAIRPERSON: Hekk hu. Però tul dawn is-snin kollha, minkejja din is-senior position, qatt ma kellna top seat fl-ebda section. Apparti minn hekk, għandek pożizzjonijiet oħrajn li kif qed naraw ftit huma l-Maltin li qed imorru għalihom. Meta wieħed jiġi biex isiru ċerti negozjati, hemmhekk jidher li qed inbatu xi ftit fihom. Allura xtaqt li nibagħtu għas-Sur Paul Zahra sabiex wieħed jisma’ x’inhuma l-ħsebijiet tiegħu. Hemm kummenti min-naħa tal-Oppożizzjoni? 

L-Onor. Edwin Vassallo.

ONOR. EDWIN VASSALLO: Sur President, l-ewwel nett ningħaqad mal-Ministru Scicluna sabiex nawguralek għal din ir-responsabilità tiegħek! Jiena wkoll naf x’jiġifieri li tkun President ta’ Kumitat tal-Parlament għaliex jien ukoll wettaqt dmiri f’dan l-irwol meta kont immexxi l-Kumitat Permanenti dwar l-Affarijiet Soċjali. Allura l-ewwel rimarka li xtaqt nagħmel, filwaqt li nawguralek kull enerġija u kull suċċess fil-ħidma tiegħek, hu li nissuġġerilek li minn tal-inqas il-Kumitat jibda jiltaqa’ darba fix-xahar. Tinsiex li darba kull xahrejn ifisser sitt darbiet f’sena! Sitt darbiet f’sena, jekk trid tara li bħala pajjiż ikollna Kumitat, li kif qal il-Ministru stess, li qed jaħdem, li nkunu effettivi, u li bis-serjetà dan il-Parlament jiskrutinizza lill-Gvern ... 

Il-ħidma ta’ dan il-Kumitat diġà hija mgħobbija b’saħħa ta’ rappreżentanza tal-Gvern u diġà għandna l-mankanza u n-nuqqas li fil-Parlament kif inhu, l-iskrutinju jitnaqqas ħafna, anke peress li għandek mat-tliet kwarti u fuqhom tal-Membri Parlamentari min-naħa tal-Gvern li huma kollha ministri jew segretarji parlamentari! Allura, biex isir veru l-iskrutinju fuq il-ħidma tal-Gvern, dawn il-Kumitati huma l-post fejn dak il-Membru Parlamentari jista’ jitkellem fuq dak li fil-Kamra mhux bilfors li jkollu l-ħin biex jitkellem fuqu. Għaldaqstant l-ewwel ħsieb li nixtieq naqsam miegħek huwa li nissuġġerilek li jekk jista’ jkun, Kumitat bħal dan, jekk tridu li veru jkun qed jitkellem f’isem il-poplu, f’isem l-enerġija li trid u r-ritmu li tixtieq tara li jkollok skrutinju veru fuq il-ħidma tal-Gvern, b’laqgħa waħda kull xahrejn se nkunu qed nagħmlu ftit wisq! 

It-tieni ħaġa hi li jekk trid li verament ikollna skrutinju fuq il-ħidma tal-Gvern, u bi skrutinju nemmen li nkunu qegħdin ngħinu lill-Gvern jagħmel il-ħidma tiegħu ... L-iskrutinju ma jfissirx bsaten fir-roti. Jien ma nemminx hekk. Kull darba li tkellimt fil-Plenarja, anke fir-rigward ta’ suġġett li jkollu l-Ministru, bħal kull ħaġa oħra, veru li meta nitkellem ninstema’ passjonat fuq dak li nkun qed nitkellem imma f’moħħi dejjem ikolli dawk in-nies li jkunu għaddejjin minn xi esperjenzi ta’ tbatija. U għal din ir-raġuni li forsi nkun xi ftit iebes. Imma dan nagħmlu għax inkun nixtieq li l-ħidma tal-Gvern tkun iktar effettiva u tkun iktar tirrispondi għall-ħtiġijiet tagħna. Ma nistgħux nitkellmu fuq ekonomija astratta, ma nistgħux nitkellmu fuq ħidma ta’ dan il-Kumitat li fl-aħħar mill-aħħar jekk tkun qiegħda ssegwina l-mara tad-dar ma tkunx qed tifhem fuq xiex qed nitkellmu! Huwa minnu li dak li qed jgħid il-Ministru, li f’ħafna parlamenti kumitat bħal dan ...

Jiddispjaċini li ħafna drabi ma nkunx nista’ nkun preżenti imma nixtieq nagħmel dak kollu possibbli biex inkun preżenti jien ukoll. Hawnhekk nixtieq nagħmel parentesi żgħira għaliex meta aħna d-Deputati min-naħa tal-Oppożizzjoni niġu hawnhekk inkunu ħallejna x-xogħol privat tagħna. Ħafna drabi biex tipprepara għall-Plenarja diġà trid tieħu mill-ħin tiegħek u għalhekk nitolbok Sur President, biex anke bħala ħinijiet il-laqgħat tibda tagħmilhom addattati ħalli jkun hawn parteċipazzjoni akbar. Trid tapprezza li Deputat li jkun ġej min-naħa tal-Oppożizzjoni, ħafna drabi jkun qed jitlaq mill-ħin tax-xogħol tiegħu la m’aħniex full-timers, u trid tapprezza wkoll li meta niġu hawnhekk irridu niġu ppeparati. 

Nitolbok li fid-diskussjonijiet li jkollna tagħżel li nkunu proattivi iktar milli reazzjonarji. Ħafna drabi l-aġenda ta’ laqgħat bħal dawn tkun rubber stamping għal dak li jkun qed isir mill-Gvern! Fil-fatt inkunu qegħdin niddiskutu jew nagħtu l-veduti tagħna fuq rapporti li jkunu seħħew tliet xhur qabel! U allura meta tiġi biex tiddiskuti deċiżjoni li jkun ħa l-Gvern tkun ilha li tkun ġiet expired. Iżjed u iżjed jekk se nibdew niltaqgħu darba kull xahrejn! Immaġina l-kwantità ta’ rapporti, li jien konxju li tkellem fuqhom il-Ministru wkoll, li meta tiġi hawn biex titkellem fuqhom, inti dejjem se ssib uffiċjali min-naħa tal-Gvern li jgħidulek mhux x’qegħdin jiddeċiedu ... M’għandix inkun naf x’qegħdin jiddeċiedu u forsi dak mhuwiex ir-remit tagħna, imma ħafna drabi, bħala Deputati, tibda taħseb li qiegħed hawn biex taħli l-ħin! Nixtieq li ma jkunx hekk! Tisma’ preżentazzjoni, xi kultant mhux mill-iktar interessanti, imma ma tistax tagħti tort lil min ikun qed jagħmilha għax dan ikun qed jitkellem fuq xi ħaġa li tkun ilha li ġrat u kważi kważi jkun ta’ xejn li tagħmel xi mistoqsija għax ma jkunx hemm l-opportunità li tbiddel it-triq jew li tagħti l-veduti tiegħek fuq xi ħaġa li tista’ ssir aħjar! U dan għax inkunu reazzjonarji. 

Għaldaqstant nixtieq nissuġġerixxi li ssib il-metodu ta’ kif se nagħmluhom dawn il-laqgħat. Jien napprezza li inti Deputat fuq in-naħa tal-Gvern, u jien naf ukoll x’jiġifieri li tkun fuq in-naħa tal-Gvern, imma rridu nsibu t-triq tal-bilanċ. Aħna la aħna se nwaqqgħu lill-Gvern u lanqas se nżidulu l-prestiġġju imma se ngħinuh jaħdem! Bl-ebda mod m’għandu jkun hawn il-biża’ ta’ xi kritika li tista’ tkun żejda jew mhux f’postha. Se mai jekk ikun hawn kritika żejda, bħalma nista’ nkun qed nitkellem żejjed jien, ir-responsabilità irrid inġorrha jien! U għalhekk niġi immedjatament għas-suġġett li tkellmu miegħek fuqu sħabi, li importantissimu li nitkellmu fuqu. Hawnhekk qiegħed nirreferi għall-Moneyval. 

Dan mhux se nkunu qed nitkellmu fuq rapport imma fuq deċiżjonijiet. Il-Moneyval mhuwiex biss deċiżjonijiet li qed jieħu l-Gvern imma huwa impenn ta’ atteġġjament. Allura jekk qegħdin nitkellmu fuq ekonomija f’dan il-pajjiż, li rajnieha tikber, din xorta għandha l-isfidi tagħha. Hemm barra għandna negozji li għandhom l-isfidi tagħhom u jekk ma tkomplix tikber l-ekonomija tagħna, lanqas in-negozji ma jistgħu jikbru. Din hija l-problema ekonomika f’dan il-pajjiż; jekk tikber l-ekonomija tal-pajjiż tikber l-ekonomija tan-negozji tagħna u jekk tieqaf tikber l-ekonomija tal-pajjiż se tieqaf tikber l-ekonomija tan-negozji. Jekk tikber l-ekonomija tal-pajjiż, forsi jikber il-but taċ-ċittadini tagħna. Jekk tieqaf tikber l-ekonomija tal-pajjiż se jieqaf jikber il-but u l-spending power taċ-ċittadini tagħna. Aħna fuq dak qegħdin nitkellmu. Allura l-importanza tal-Moneyval huwa ħafna ikbar. 

Huwa importanti ħafna li niddiskutuh dan qabel nibdew niddiskutu affarijiet oħra. Huwa hawn jekk verament irridu npoġġu jdejna fuq il-buttuna li tista’ tagħmel differenza. Dan il-Gvern qiegħed jieħu l-Moneyval bis-serjetà? Il-Ministru jgħidilna li iva u allura jista’ jgħidilna x’inhu jagħmel f’dan ir-rigward? Ir-risposta tiegħu tagħti qawmien lil dan il-pajjiż. Imma jekk il-Ministru jibża’ jiġi hawn biex jitkellem u jirrapporta fuq kif inhuwa sejjer fil-Moneyval, li huwa eżami importanti ekonomiku għal dan il-pajjiż u għas-suċċess tiegħu, allura għandna l-problemi fl-ekonomija ta’ dan il-pajjiż. 

Ta’ xejn niġu f’dan il-Kumitat u nistiednu lin-nies biex noqogħodu nitkellmu fuq deċiżjonijiet meħuda numru ta’ xhur ilu! Għandna aġenda interessanti imma jekk ma nitkellmux fuq suġġetti bħalma huwa l-Moneyval, allura jiena qed nara l-problemi! Il-Ministru Scicluna bħalissa qed jagħtina indikazzjonijiet li hemm affarijiet li mhumiex sejrin sew! Li kieku hemm, u li kieku kont jien, nittama li fhimtu ħażin lill-Ministru u li l-Ministru jispjega u jgħidilna li mhux hekk, imma jekk inhu kif qed ngħid jien, ifisser li l-Moneyval hija sfida għal dan il-Gvern, ifisser li hemm punti fejn dan il-Gvern mhux qed jaqbel u jfisser li hemm punti fejn il-Gvern mhux qiegħed jirrispondi għat-talbiet li saru fil-Moneyval. Jekk ma jsirx hekk se nkunu qed inpoġġu lil pajjiżna ekonomikament u finanzjarjament aktar ‘l isfel fid-danger list li diġà nistgħu nkunu qegħdin ninsabu fiha! 

Għaldaqstant nixtieq li llum, f’din il-laqgħa li qiegħed tippresjedi inti, il-Ministru jagħti indikazzjonijiet pożittivi lil dan il-pajjiż li huwa m’għandux biża’ li jitkellem fuq il-Moneyval, anzi lest jitkellem fuqu u jgħidilna li nistgħu niltaqgħu meta rridu biex niddiskutuh. Jekk ikollna dik ir-risposta jfisser li għandna atteġġjament pożittiv! Huwa hawn fejn irridu nkunu pożittivi! Imma jekk il-Ministru se jkun kawt - kawt u intelliġenti kif għandu jkun dejjem - u ma jitkellimx fuq dan is-suġġett, allura jfisser li bħala pajjiż u bħala ekonomija għandna triq iebsa ‘l quddiem. Nirringrazzjak.

IĊ-CHAIRPERSON: Grazzi. Jien għandi diversi punti li rrid nitkellem dwarhom imma qabel se nagħti l-kelma liIl-Ministru Scicluna.

ONOR. EDWARD SCICLUNA: Sur President, nixtieq inwieġeb lill-Onor. Vassallo fuq dak li għadu kif semma. Jien mhux talli kawt, imma talli jien stess illum, fil-ħin tal-mistoqsijiet parlamentari, billi kelli l-ewwel mistoqsija parlamentari u naf li sew min-naħa tal-Oppożizzjoni kif ukoll min-naħa tal-Gvern ikun hemm il-mistoqsijiet supplimentari, jien stess ħajjart lil sħabi, u fil-fatt hekk sar, sabiex l-ewwel mistoqsija li jistaqsu b’mod supplimentari tkun dwar il-Moneyval. U fil-ħin ristrett ħafna li kelli, għax Madam Speaker qaltli biex inkun ekonomiku fil-ħin, ipprovajt inwieġeb mill-aħjar li stajt. Ovvjament ma stajtx inwieġeb kollox, però iva, huwa importanti, u naqbel mal-Onor. Vassallo, li kulħadd għandu jkun konxju dwar x’inhuma l-implikazzjonijiet tal-Moneyval u x’qiegħed isir. 

Naqbel li dan għandu jkun suġġett li rridu niddiskutu u nistgħu nagħmluh l-ewwel wieħed. Jien m’għandi l-ebda problema dwar dan. Xi ħaġa li jista’ isir f’dan il-Kumitat aktar milli fil-Plenarja hu li filwaqt li fil-Plenarja għandek il-Membri Parlamentari jiddiskutu u jwieġbu lil xulxin, eċċ, hawnhekk għandna l-faċilità - li fil-Plenarja m’għandniex - li nġibu uffiċjali għoljin biex isir l-iskrutinju meħtieġ, mhux biss min-naħa tal-Gvern imma anke min-naħa tal-Oppożizzjoni. Meta għandek il-Kap tal-FIAU li jiġi hawnhekk, ipoġġi bilqiegħda u ż-żewġ naħat jistgħu jagħmlulu l-mistoqsijiet li jridu biex isiru l-verifiki ... Dan huwa uffiċjal taċ-Ċivil, mhuwiex politiku, u allura jrid iwieġeb b’mod uffiċjali u preċiż, mingħajr ħafna kuluri, dwar x’qiegħed isir b’mod tekniku f’dan ir-rigward. Dan il-Kumitat għandu jintuża għal dan il-għan. 

Pereżempju, hawnhekk jiġi wkoll il-Gvernatur tal-Bank Ċentrali. Għandna l-lussu li lill-Gvernatur tal-Bank Ċentrali nġibuh hawnhekk u nagħmlulu l-mistoqsijiet li rridu - jekk ikun għadu kif ħareġ rapport tal-kwart tas-sena jew ir-rapport annwali - dwar x’jaħseb fuq dik jew fuq l-oħra. Din hija xi ħaġa li ma tistax issir fil-Plenarja. Dan huwa l-vantaġġ tal-Kumitat. Nużawh! Qegħdin naqblu li hawn mitt elf suġġett x’tiddiskuti. Ma naħsibx li xi ħaġa għax tkun għaddiet m’għandniex niddiskutuha għax minn kollox titgħallem. Il-vantaġġ li għandna hawnhekk u li m’għandniex fil-Plenarja hu li nġibu uffiċjali biex iwieġbu fuq suġġett partikolari. Mela jekk se nibdew bil-Moneyval nistgħu nibdew minn kull istituzzjoni li għandha x’taqsam mal-ġlieda tagħhom kontra l-kriminalità finanzjarja u ekonomika. Mela nġibuhom hawnhekk u nagħmlulhom il-mistoqsijiet li rridu. M’għandna l-ebda problema dwar dan. 

Sur President, għandna ninkoraġġixxu li nsibu dawk is-suġġetti li joħolqu din is-sitwazzjoni. Il-paroli nistgħu nħalluh għall-Plenarja, kif ukoll għal hawnhekk, għandna kull dritt għall-freedom of speech, imma għandna nieħdu dan il-vantaġġ u nġibu uffiċjali minn organizzazzjonijiet differenti li jistgħu jgħinu biex jiftħu l-imħuħ. Kultant aħna nitkellmu b’mod tekniku, nitfgħu ftit duħħan, eċċ. Din hija parti mill-politika retorika imma dawn huma uffiċjali u nistgħu nistaqsuhom ċerti mistoqsijiet b’mod dirett. U dan mhux bilfors biex tiskrutinizza lill-Gvern imma biex tara l-pajjiż fejn hu sejjer, x’inhuma r-riskji u x’inhuma l-vantaġġi. B’mod liberu dawn l-uffiċjali jistgħu jiġu hawnhekk f’dan il-Kumitat. Hija opportunità li wieħed m’għandux jitlifha.

[bookmark: _GoBack]IĊ-CHAIRPERSON: Grazzi. Jiena rrid nirrimarka fuq diversi punti li ssemmew. Huwa sabiħ li nara l-kunsens miż-żewġ naħat tal-Kamra. Ningħaqad mal-Onor. Vassallo fuq il-punti li aċċennajt għalihom, fosthom li rridu nkunu proattivi. Ir-raġuni għalfejn qiegħed fil-politika hija proprju dik. Jien qiegħed nipprova nsib il-bilanċ - biex nuża kelma li wżajt tajjeb ħafna inti – ma’ ċerti sistemi li sfortunatament jagħmluk tkun reattiv. Allura wieħed irid isib bilanċ u se nipprova nagħmel dan permezz ta’ dan il-Kumitat. Irridu nsibu bilanċ mhux biss fil-laqgħat imma anke fl-operat tagħna. Hawnhekk irrid nirringrazzja lis-Sur De Martino u lis-Sur Grech talli flimkien fassalna ammont ta’ suġġetti li dan il-Kumitat għandu jiddiskuti u fejn għandna nużaw l-istess kejl li qed issemmi inti Onorevoli u anke ċerti miżuri li semma l-Ministru Scicluna. Nemmen li dan il-Kumitat m’għandux ikun a talking shop, fejn aħna noqogħdu nitkellmu, naqblu jew ma naqblux, fuq x’għamel u x’ma għamilx u nieqfu hemm. Din diġà ssir sa ċertu punt fil-Plenarja imma jien nixtieq li nużaw dan il-Kumitat sabiex permezz ta’ intervisti, anke tekniċi, naraw u nixtarru kif nistgħu nissuġġerixxu miżuri aħjar biex mhux biss inkunu proattivi imma biex niskrutinizzaw ukoll ċerta prassi li s’issa dejjem ġew utilizzati. U allura nħarsu ‘l quddiem għal metodi oħra. 

Tant jien persuna proattiva li nixtieq li dan il-Kumitat ikun qiegħed fost l-oħrajn jiddiskuti u jagħmel seduti sħaħ fuq l-iffinanzjar sportiv. Sal-lum il-ġurnata għadna ma nħarsux lejn l-isports bħala industrija u allura bħala kontributur ekonomiku imma nħarsu biss lejh bħala passatemp! Nixtieq li jkollna rendikont aħjar fejn jidħlu l-e-commerce u niddiskutu wkoll ċerti bank policies li n-nies hemm barra jistaqsu dwarhom imma li qisu fil-Parlament tagħna mhux dejjem insemmuhom. Għalhekk nistgħu nistiednu terzi persuni quddiem dan il-Kumitat sabiex bil-libertà kollha wieħed ikun jista’ jistaqsihom u jiddiskuti magħhom - kif aċċenna l-Ministru tal-Finanzi - metodoloġiji oħra ta’ kif wieħed jista’ jirrelata. 

Żgur li ma nixtieqx li nħalli barra l-green economy, li hija t-triq ‘il quddiem għad-dinja kollha. Nemmen li pajjiżna għandu jara eżatt kif jista’ jimxi ‘l quddiem f’dan ir-rigward. Għal din ir-raġuni jien qed nara li noħolqu dan il-pattern u bilanċ ta’ laqgħat li jkunu fissi kull xahrejn. Issa ma jfissirx li jekk ikun hemm sitwazzjonijiet li wieħed jirrikjedi li jitkellem fuqhom, aħna ma ndaħħlux laqgħa oħra. Fil-fatt fil-bidu tal-laqgħa rriferejt għal-laqgħa ta’ nhar l-Erbgħa, 18 ta’ Marzu, fejn se tidħol bħala extra u ma tiġix bħala laqgħa ta’ kull xahrejn. Bħalma tafu hemm numru ta’ rendikonti li wieħed irid jagħti quddiem dan il-Kumitat. Allura mhux qed innaqqas mil-laqgħat, anzi se nkun qed inżidhom. Mill-banda l-oħra, minħabba li kif għedt inti ġustament, jien ukoll m’iniex full-time hawnhekk, u allura naqbel miegħek li għandna l-aġenda tal-ħajja tagħna li rridu naraw kif nimxu magħha. Għalhekk naħseb li kien ikun wisq li kieku ġejt hawnhekk illum u niddetta li rridu niltaqgħu kull xahar. Allura ridt insib bilanċ f’dan ir-rigward għax ridt nagħti ċans lil dak li jkun sabiex jgħid tiegħu wkoll f’dan is-sens. 

Jiena xtaqt li mill-ewwel laqgħa noħolqu struttura ċara ta’ kemm-il darba se jkun qed jiltaqa’ dan il-Kumitat imma fl-istess ħin ma jeskludix milli jsiru laqgħat oħra. Fil-fatt qed nipproponi quddiemkom biex fil-laqgħa li jmiss ikollna magħna lis-Segretarju Permanenti fil-Ministeru għall-Affarijiet Barranin u Ewropej fuq fondi Ewropej ħalli nitkellmu fuq strateġija u dwar kif nistgħu nsaħħu r-rappreżentanza Maltija fl-istrutturi Ewropej. It-tieni laqgħa tagħna mbagħad għandha tkun fuq il-Moneyval, hekk kif kien mitlub ukoll fl-aħħar laqgħa ta’ dan il-Kumitat, li ma kenitx ippreseduta minni, imma nara l-importanza tagħha. U allura b’mod immedjat wieħed mhux biss għandu jiddiskuti dan ir-rapport, imma żgur li għandna żmien biex nistaqsu x’tip ta’ implimentazzjonijiet se jkun qiegħed jieħu l-Gvern u nagħmlu l-osservazzjonijiet fuq is-suġġerimenti li saru.

Imbagħad, aktar minn kollox, wieħed irid jiffoka li dan il-Kumitat mhux biss ikun qiegħed iġib quddiemu lill-esperti biex nistaqsuhom imma rridu naraw x’impenn politiku u tekniku qiegħed isir. Inutli nitkellmu b’mod ikkulurit fuq il-politika għax hawnhekk irid ikollna impenn tekniku u direzzjoni politika. Naħseb li jkun għaqli li nkunu proattivi fejn tidħol il-green economy u din għandha tkun it-tielet suġġett li niddiskutu. Kif nafu l-green economy hija fuq l-aġenda Ewropea bħalissa u żgur li għandha tkun ta’ prijorità għal pajjiżna. 

L-Onor. Edwin Vassallo.

ONOR. EDWIN VASSALLO: Sur President, biex inkompli ma’ dak li kont qed tgħid inti imma biex forsi niddirezzjonaw ftit aktar id-diskussjoni lejn xi ħaġa li hija iktar effettiva u imminenti llum il-ġurnata, ladarba qed titkellem fuq fondi Ewropej, nixtieq nissuġġerixxi li flimkien mas-Sur Paul Zahra nġibu wkoll esperti oħra li jistgħu jagħtuna ftit iktar informazzjoni rigward x’inhi l-pożizzjoni ta’ pajjiżna fir-rigward tad-diskussjonijiet li qegħdin isiru biex Malta jkollha fondi Ewropej. Dak huwa l-mod ta’ kif ikollna l-impenn politiku tagħna. Jien illum stennejt li l-Prim Ministru, wara li ġie lura mil-laqgħat tiegħu fi Brussel, se jiġi f’din il-Kamra u jagħtina stqarrija ministerjali fuq dan is-suġġett tant importanti, kif kien isir qabel meta l-Prim Ministru kien jiġi mil-laqgħat tal-Unjoni Ewropea u jgħidilna xi jkun ġara u ma ġarax. F’din l-assenza u f’dan is-silenzju, fejn il-pajjiż mhux bilfors jaf eżattament x’ikun qed jiġri, huwa importanti li fl-aħħar mill-aħħar min se jiġi hawnhekk, apparti milli jagħtina d-dettalji li jrid hu, aħna jkollna l-opportunità li nitkellmu! Jekk mhux se jkollna l-opportunità li nitkellmu fuq xi strateġija għandu l-Gvern, l-impenn politiku tagħna jista’ jkun nill, u allura dan il-Kumitat verament ikun qisu a talking shop! 

Jekk waħda mill-ewwel laqgħat ta’ dan il-Kumitat se tkun fuq il-fondi Ewropej nissuġġerixxi li nsejħu lil xi ħadd li jista’ jagħtina indikazzjoni ta’ x’inhuma l-isfidi li qed jiltaqa’ magħhom il-Gvern għax jista’ jkun li qed ningħataw inqas fondi mill-Unjoni Ewropea, u l-iżjed ħaġa li ma rridux bħalissa hija li dan il-pajjiż jittieħed for a ride minn min suppost qed jipprova jaħdem biex iġib aktar fondi Ewropej lejn pajjiżna. U bħala Gvern jibda jaddatta lill-poplu billi jgħidlu li dan qed jiġri minħabba l-Brexit u allura se jkollna inqas fondi Ewropej, eċċ! Għalhekk huwa importanti li mas-Sur Paul Zahra jiġi xi ħadd ieħor ħalli jagħtina dik l-indikazzjoni li s’issa fil-Plenarja ma kellniex. U b’hekk inkun qed naqbel ma’ dak li kien qed jgħid il-Ministru Scicluna dwar kif dan il-Kumitat jista’ iservi ta’ lok sabiex aħna nistaqsu fuq affarijiet li fil-Plenarja ma nistaqsux. 

Nerġa’ ngħid li llum il-Prim Ministru żamm lill-poplu Malti nieqes milli jagħtih l-informazzjoni fuq x’ġara u ma ġarax fil-laqgħat li kellu fi Brussell. Is-soltu xi ħaġa bħal din ma kenitx issir. Anke jekk ma kien ikun hemm xejn xi jħabbar xorta kien iqum u jgħid x’ġara u ma ġarax. Fin-nuqqas ta’ dan min-naħa tal-Prim Ministru naħseb li għandu jiġi uffiċjal min-naħa tal-Gvern biex iżomm lil dan il-Kumitat aġġornat fuq sfida bħal din.

IĊ-CHAIRPERSON: Onor. Vassallo, ħadt il-punt tiegħek. Ovvjament nixtieq ngħid li l-istil li bih jimxi prim ministru minn ieħor hija prerogattiva tal-Prim Ministru! Wieħed jista’ jħares lejn prim ministri oħrajn li kienu qablu imma jien mhux qiegħed hawnhekk biex noqgħod ngħid x’inhu l-irwol tal-Prim Ministru!

ONOR. EDWIN VASSALLO: Jien qed nitlob fatti! Mhux qed nidħol fir-raġuni. L-għażla għamilha l-Prim Ministru ... 

IĊ-CHAIRPERSON: Onor. Vassallo, ma nixtieqx li s-suġġerimenti jduru f’kummenti politiċi, għalkemm ovvjament nirrispetta l-fatt li wieħed qed jirrappreżenta l-partit tiegħu. 

Il-Ministru Edward Scicluna. 

ONOR. EDWARD SCICLUNA: In-negozjati fuq l-MFF, ta’ kif se jitqassam il-baġit u ta’ min se jħallas u x’se jieħu, għal dawn is-seba’ snin huma sensittivi ħafna. Huma negozjati li m’hemmx ftehim dwarhom qabel ma jkun hemm ftehim fuq kollox! Dan huwa saying li ngħiduh f’negozjati sensittivi, sew bejn min iħaddem u l-unions u sew f’kull tip ta’ negozjati oħra. Jekk hemm regola u prinċipju dan hu li inti ma tisfrattax dawn in-negozjati billi tpaċpaċ fin-nofs tagħhom! Dawn in-negozjati kellhom ikomplu. Setgħu komplew billi dak li jkun jorqod u jqum hemmhekk u jagħmel ġimgħa sħiħa għaddej sakemm jingħalqu jew inkella kif iddeċieda l-President tal-Kunsill, fejn qalilhom nieqfu hawnhekk u nkomplu darb’oħra. Għalhekk ma tistax titkellem għax forsi tgħid affarijiet li jistgħu jintużaw kontra pajjiżna! 

Li għandu jingħad qiegħed jingħad hemm ġew, permezz tal-konsulenti tal-Gvern u l-uffiċjali u l-esperti, anke mill-Ministeru tal-Finanzi, li qegħdin joffru l-għajnuna tagħhom lid-delegazzjoni ta’ pajjiżna. Huwa minnu li dak li jkun ikun kurjuż u jkun irid jaf l-affarijiet. Anke jien nixtieq inkun naf fuq dik u fuq l-oħra imma naf biżżejjed mill-esperjenza li l-affarijiet huma fluwidi u allura wieħed għandu jistenna sakemm jintemmu n-negozjati, imbagħad ikun jista’ jingħata rendikont pass pass ta’ x’wassal għal dak ir-riżultat.

Żgur li dan il-Gvern, bħal dak preċedenti, għandu l-interess ta’ pajjiżna u se jipprova jġib l-aħjar ftehim għal pajjiżna. Iċ-ċirkostanzi tbiddlu. Nafu li l-flejjes qegħdin hemm għal dawk il-pajjiżi li l-iktar li huma żvantaġġati. Nirringrazzjaw lill-Bambin pajjiżna mar tajjeb u allura hemm dak il-bias kontrina li rridu nipprovaw nuru li dawk il-flus għandna bżonnhom. L-iżvilupp nafu li mhuwiex kullimkien l-istess għax hemm fejn qiegħed ‘il quddiem u hemm fejn għad fadal x’niżviluppaw. Żgur li pajjiżna għad għandu bżonn il-fondi ta’ kull tip; fondi strutturali, fondi agrikoli, fondi fuq xjenza, fondi fuq it-tibdil fil-klima u fondi fuq l-immigrazzjoni. Dawn huma affarijiet li għadhom fil-logħba. Il-Gvern qed ikun kawt u mhux ippreparat li jagħti dikjarazzjonijiet bħalissa, meta qegħdin fin-nofs tan-negozjati, għax mhuwiex fl-interess ta’ pajjiżna li jsir hekk. 

IĊ-CHAIRPERSON: Grazzi. L-Onor. Kristy Debono.

ONOR. KRISTY DEBONO: Sur President, biex inkompli ma’ dak li qal il-kollega tiegħi, aktar ma jkun hemm suġġetti simili li huma ta’ interess pubbliku aktar aħjar. Nemmen li llum, fejn qed nistabilixxu l-aġenda tagħna, għandna nsegwu wkoll fuq il-laqgħat preċedenti biex naraw kif dejjem tmexxa dan il-Kumitat fejn ikollna l-esperti tekniċi. Ma naħsibx li jekk se nitkellmu fuq il-fondi Ewropej għandu jkun hemm persuna waħda biss li tagħti l-preżentazzjoni tagħha u din ma tkunx megħjuna minn tim tekniku. Ovvjament f’dan it-tip ta’ ftehim huwa importanti wkoll il-bargaining power tal-Gvern biex nieħdu l-massimu li nistgħu għal pajjiżna. Allura jekk nemmnu li nistgħu nġebbdu ġimagħtejn oħra biex b’hekk ikollna aktar informazzjoni jkun aħjar milli nagħmlu laqgħa ta’ malajr u nkunu xotti fil-preżentazzjoni. Aħna la qegħdin hawn għall-gossip u lanqas biex nissodisfaw il-kurżità tagħna. Fl-opinjoni tiegħi ġimagħtejn oħra aħjar milli llum. Naqblu fuq data u jkollna aktar informazzjoni u b’hekk ma niġux hawnhekk u naħlu l-ħin ta’ xulxin. 

Min-naħa tiegħi ma naqbilx li l-miri u l-istandard ta’ dan il-Kumitat jiġu mdgħajfa billi ngħidu li se nibdew niltaqgħu darba kull xahrejn u mbagħad jekk ikun hemm il-ħtieġa nżidu l-laqgħat! Jiena naħseb li l-minimu għandu jkun ta’ darba fix-xahar u jekk ikun hemm bżonn niltaqgħu iktar. Dan huwa Kumitat importanti ħafna, li twaqqaf fl-2013, to the Government’s credit. Żgur hawn suġġetti ekonomiċi li huma ta’ interess. Għandu jkollna preżentazzjonijiet fit-tbassir, anke mill-Gvernatur tal-Bank Ċentrali u oħrajn, fejn jekk se nitkellmu fuq is-suġġett tal-fondi Ewropej, inkunu nafu fuq liema settur se jħallu impatt jekk se jkollna tnaqqis fil-fondi. Għandu jkollna preżentazzjoni dettaljata, li tagħmel sens u li tinftiehem biex b’hekk ikollna stampa ħolistika. Nerġa’ ngħid li ma naħsibx li għandna naqblu li niltaqgħu biss darba kull xahrejn. Il-Public Accounts Committee jiltaqa’ kull ġimgħa pereżempju u xi kultant anke aktar! Ejja ma nirriduċux dan il-Kumitat għal darba f’xahrejn u nġibuh defunct jew inneffettiv għax ma nlaħħqux mad-domanda taż-żewġ naħat f’dik li hija l-aġenda ta’ dan il-Kumitat.  

ONOR. EDWARD SCICLUNA: Is-suġġeriment li niltaqgħu darba kull xahrejn ma ġietx min-naħa tal-Gvern! Aħna naqblu mal-Oppożizzjoni li we should aim towards a monthly meeting.

ONOR. KRISTY DEBONO: Naqblu. Prosit.

ONOR. EDWARD SCICLUNA: Nafu li hemm ħafna problemi. Din mhijiex kwestjoni ta’ problema min-naħa tal-Oppożizzjoni jew min-naħa tal-Gvern għax jista’ ikun hemm is-safar fin-nofs. Xi kultant aħna nkunu nistgħu niltaqgħu u s-Sur Alfred Camilleri jew is-Sur Paul Zahra jinzertaw qegħdin f’laqgħa fi Brusell. Jiġifieri se ssib dawn l-intoppi li jirristrinġuk. Tipprova kemm tipprova mhuwiex faċli u dan qed ngħidu mill-esperjenza tagħna f’dan il-Kumitat. But you should aim towards a monthly meeting, u jinqala’ x’jinqala’, żgur li m’għandekx teċċedi x-xahrejn. Minn tal-inqas għandna niltaqgħu darba fix-xahar żgur. Fuq kollox dawn il-laqgħat jiġu televised u allura aktar u aktar huwa fl-interess tagħna li niltaqgħu. Aktar ma jkollna suġġetti x’niddiskutu aktar inġibuh ħaj il-Kumitat. Inkella se jispiċċa jmut mewta naturali.

IĊ-CHAIRPERSON: Huwa tajjeb li qed nara din il-motivazzjoni, però Onor. Debono, nixtieq infakkar li jien iwritt dan il-Kumitat li kien ilu ma jiltaqa’ għal ammont ta’ xhur! Meta wieħed jirriċerka l-Minuti seta’ jara li kien hemm nuqqas ta’ qbil. Fil-fatt jien ħadt l-inizjattiva li b’mod strutturat, akkost ta’ kollox, dan il-Kumitat se jiltaqa’ darba kull xahrejn żgur. Il-minimu huwa li kull xahrejn se jkun qed jiltaqa’ żgur. Ir-raġuni warajha hi li minn xahar qabel se nibagħtu l-aġenda biex il-Membri kollha, kemm min-naħa tal-Gvern u kemm min-naħa tal-Oppożizzjoni, ma jkollhom l-ebda skuża sabiex isibu sostitut għalihom jekk ma jkunux jistgħu jattendu. Apparti minn hekk, jekk wieħed irid iħares lejn spjegazzjonijiet dettaljati u anke preparazzjoni tajba, żgur li ssejjaħ laqgħa mil-lum għal ġimgħa oħra mhux se jkun biżżejjed biex tipprepara sew fuq ċerti suġġetti.

ONOR. KRISTY DEBONO: Bl-ebda mod m’aħna qed ngħidu hekk!

IĊ-CHAIRPERSON: Dak qistu fil-konsiderazzjoni tiegħi u kif għidt fil-bidu, il-bilanċ huwa l-aktar ħaġa importanti. Ningħaqad ma’ dak li għadu kif qal il-Ministru għax inti jista’ ikollok persuni, inkluż Membri Parlamentari, li jkunu msefrin fuq xogħol ieħor, u allura ma rridx li naqgħu lura f’dan ir-rigward. Allura dejjem qed nara li bħala permanenza wieħed ikun jaf li l-aħħar Erbgħa ta’ kull xahrejn żgur li se jkun qed jitlaqqa’ dan il-Kumitat. Imma kif għedt fil-bidu nafu li fix-xahrejn li ġejjin żgur se niltaqgħu kull xahar għax fit-18 ta’ Marzu se ningħataw rendikont tal-operat tal-mekkaniżmu u tal-faċilità għall-istabilità finanzjarja Ewropea mis-Sur Alfred Camilleri, Segretarju Permanenti fil-Ministeru għall-Finanzi. Dan huwa wieħed mill-obbligi li għandu dan il-Kumitat partikolari. 

Naqbel magħkom li sabiex wieħed ma jkunx qed jirriduċi dan il-Kumitat biss għal rapporti u biex nisimgħu – hawnhekk se nuża l-frażi li wżat l-Onor. Debono – u noqogħdu naħlu l-ħin ta’ xulxin, għandna nużaw dan il-ħin b’iktar għaqal. Allura meta wieħed se jitkellem fuq pereżempju l-green economy, ikun sabiħ li kull Membru jiġi hawnhekk bis-suġġerimenti tiegħu dwar kif wieħed jista’ itejjeb. Jekk se nkunu qegħdin nitkellmu fost l-oħrajn fuq il-Moneyval, ma naħsibx li jkun għaqli u kawt min-naħa tagħna li nġibu persuna waħda u daqshekk. L-istess fir-rigward tal-fondi Ewropej, fejn qed nipproponi li din il-laqgħa ssir fid-29 ta’ April 2020. Naqbel magħkom li m’għandhiex tkun biss persuna waħda li tiġi tagħtina rendikont. Naqbel ukoll mal-kummenti tal-Ministru Scicluna u nassumi li sa dak iż-żmien il-pajjiżi Ewropej ikunu rratifikaw l-MFF għas-seba’ snin li ġejjin. B’hekk mhux biss ningħataw rendikont tal-punti li wieħed jista’ jikkritika u jiskrutinizza, imma li nimxu wkoll ‘il quddiem lejn strateġiji oħrajn dwar kif nistgħu nkunu effettivi għal meta naslu għal MFF ieħor. 

L-Onor. Vassallo.

ONOR. EDWIN VASSALLO: Sur President, din mhijiex kwestjoni ta’ kritika imma lili jogħġobni l-ħsieb li hawn ġew, bis-sehem tagħna, irridu nixhdu għall-impenn politiku tagħna. F’dak ir-rigward kont qed nitolbok li meta jkun hawn ir-rappreżentanti biex jitkellmu fuq il-fondi Ewropej u fuq kemm il-pajjiż se jkun qed jirnexxilu jinnegozja biex jakkwista, jien dan nagħmlu bl-impenn politiku min-naħa tal-Oppożizzjoni u tiegħi wkoll bħala l-kelliem ewlieni għas-settur tal-agrikultura u tan-negozji ż-żgħar. L-inqas ħaġa li nixtieq jien u anke l-Oppożizzjoni hi li nġibu lejn pajjiżna inqas finanzjament milli diġà kellna.

Aħna nixtiequ nsaħħu jdejn il-Gvern biex finalment ikollna daqskemm kellna u jekk jista’ jkun anke iktar! Dawn huma setturi vulnerabbli u żgur li għandhom il-bżonnijiet tagħhom. S’issa fil-midja kien irrappurtat li hemm iċ-ċans li nitilfu mill-finanzjament tal-fondi Ewropej għas-settur tal-agrikultura jew tan-negozji ż-żgħar, u allura l-iżjed ħaġa li nixtieq nagħmel f’dan il-mument huwa li jekk jista’ jkun insaħħu l-Gvern, ħalli meta jmur biex jinnegozja, iġib l-iktar li jista’ jġib, biex finalment lil dawn is-setturi vulnerabbli nkunu nistgħu ngħinuhom! Din mhijiex pożizzjoni fejn jien niġi hawn biex nikkritika imma biex insaħħu l-impenn politiku tagħna u nixhdu għalih!

IĊ-CHAIRPERSON: Onor. Vassallo, nirringrazzjak ta’ dawk il-kummenti. Mela nerġa’ intenni li se nkunu qegħdin nibagħtu għas-Sur Zahra u se nħalli f’idejkom sabiex tissuġġerixxu persuni oħra li nistgħu nsejħu. Nittamaw li sa dak iż-żmien l-Unjoni Ewropea tkun laħqet qbil u nkunu nafu ċ-ċifri eżatti ħalli ma nitkellmux fuq spekulazzjonijiet. Jekk ma fadlilkomx aktar kummenti naġġorna din il-laqgħa għal nhar l-Erbgħa, 29 ta’ April fl-4.35 p.m. Infakkarkom ukoll li l-ewwel appuntament tagħna se jkun nhar l-Erbgħa, 18 ta’ Marzu, fejn se ningħataw rendikont mis-Sur Alfred Camilleri. Nirringrazzjakom.

Fis-5.57 p.m. il-laqgħa ġiet fi tmiemha u l-Kumitat aġġorna għal data u b’aġenda li jiġu komunikati aktar tard.




